
Тақризи роҳбари илмӣ 
ба рисолаи Давлатов Абдулмаҷид Нурович дар мавзуи «Вижагиҳои 
наҳвии «Қобуснома»-и Унсурулмаолии Кайковус» барои дарёфти 

дараҷаи илмии номзади илмҳои филологӣ аз рӯйи ихтисоси
10. 02. 01 - Забони тоҷикӣ

Таҳқиқи хусусиятҳои забонии осори адабии давраи классикии 
адабиёти тоҷик барои равшан гардидани зинаҳои ташаккул ва таҳаввули 
забони адабӣ, шинохти меъёрҳои забони адабии тоҷик, вижагиҳои 
луғавӣ ва сарфию наҳвии забони пурғановати тоҷикӣ маводи пурқимат 
медиҳад. Аз ин нуқтаи назар рисолаи унвонҷӯ Давлатов Абдулмаҷид 
Нурович дар мавзуи «Вижагиҳои наҳвии «Қобуснома»-и Унсурулмаолии 
Кайковус» аҳамияти калони илмӣ ва амалӣ дорад.

Рисола аз муқаддима, ду боб ва ҳар бобе дорои фаслу зерфаслҳои 
алоҳида, хулоса ва рӯйхати адабиёти истифодашуда иборат буда, дар 
рисола панҷ расму шаш диаграмма оварда шудааст.

Дар муқаддимаи рисола унвонҷӯ муҳиммият, дараҷаи омӯзиши 
мавзуъ, манбаъҳо, асосҳои назарӣ, усули таҳқиқ ва навоварии илмиро 
асоснок кардааст.

Боби якуми рисола «Хусусиятҳои сохторию маъноии ҷумлаҳои 
сода дар «Қобуснома»» ном дошта, аз панҷ фасл ва 14 зерфасл таркиб 
ёфтааст. Дар фаслу зерфаслҳои ин боб унвонҷӯ ба як даста масъалаҳои 
марбути ҷумлаҳои сода, ба мисли вижагиҳои сохтории ҷумлаҳои содаи 
«Қобуснома», анвои ҷумлаҳои сода аз нигоҳи маъно ва оҳанг, ҷумлаҳои 
содаи яктаркиба дар «Қобуснома», ҷумлаҳои яктаркибаи феълӣ, 
ҷумлаҳои дутаркиба, қолабҳои маъмули ҷумлаҳои дутаркиба, басомади 
онҳо даст задааст. Бисёр ҷолиби таваҷҷуҳ аст, ки рисоланавис дараҷаи 
истеъмоли ҷумлаи дутаркибаи «Қобуснома»-ро вобаста ба ифодаи 
аъзоҳои ҷумла ба таври мушаххас муайян кардааст. У таъкид менамояд, 
ки таносуби ҷумлаҳои дутаркибаи тафсилии хабараш феълӣ ва ҷумлаи 
содаи дутаркибаи тафсилии хабараш номӣ дар асар хеле фарқ дорад. 
Агар ҷумлаҳои содаи дутаркибаи феълӣ 67%-ро ташкил дода бошад, 
ҷумлаҳои содаи дутаркибаи номӣ ҳамагӣ 32% аст.

Фасли панҷуми боби якуми дисертатсия ба таҳқиқу баррасии 
аъзохои ҷумла дар «Қобуснома» бахшида шудааст. Аъзоҳои ҷумла барои 
ташкили ҷумла хамчун воҳиди мухобирот нақши муҳим доранд. Онхо 
ҳиссае аз сохтори ҷумлаанд ва дар ифодаи муносибатҳои наҳвии ҷумла 
иштирок менамоянд. Рисоланавис сараъзо ва аъзоҳои пайрави ҷумларо 
дар ҷумлаҳои содаи «Қобуснома» ботафсилу мушаххас тафтишу таҳлил 
карда, вижагиҳои корбурди онҳоро нишон додааст. Масалан, унвонҷӯ 
хуб мушоҳида намудааст, ки агар сифат дар дараҷаи муқоисавӣ оварда 
шавад, алоқаи муайянкунанда ба муайяншаванда тавассути пешояндхо 
сурат мегирад, чунончи: Некӯтар аз хама касҳо, аз фироқ бадтар, аз 
ҳазор душман душмантар. Агар муайянкунанда бо сифатҳои дараҷаи олӣ 
ифода шавад, бо алоқаи ҳамроҳӣ меояд, чунончи: машҳуртарин шайх, 
гиромитарин кас, некӯтарин ваҷҳ.



Дар фасли шашуми боби якум унвонҷӯй тарзу воситаҳои алоқаи 
наҳвии калимаҳоро дар «Қобуснома» таҳқиқ кардааст. Дар зерфаслҳои 
ин фасл ҳамаи хелҳои алоқаи нахвии калимаҳоро дар ибораю ҷумлаи 
содаи «Қобуснома» бо мисолхои зиёде нишон додааст.

Боби дуюми рисола «Ҷумлаҳои мураккаб дар «Қобуснома» -и 
Унсурулмаолии Кайковус» унвон дошта, ба таҳлилу таҳқиқи вижагихои 
сохторию маъноии ҷумлаҳои мураккаби ин асар' бахшида шудааст.

Дар таҳқиқи ҷумлаҳои мураккаби «Қобуснома», воқеан, унвонҷӯ 
заҳмати зиёде кашида, ба хулосаи мушаххасе меояд, ки дараҷаи 
истеъмоли ҷумлаи мураккаб дар асар бартарӣ дорад, зеро ки мазмуну 
муҳтавои асар инро тақозо намудааст. Дар ҳақиқат мавзӯи «Қобуснома», 
ки панду ахлоқ асту муҳокимаю хулосабарории мушаххасро талаб 
менамояд, истифодаи ҷумлаҳои мураккаб ногузир мебошад.

Фасли якуми боби дуюм ба таҳлилу баррасии ҷумлаи мураккаби 
пайваст бахшида шуда, дар он дар асоси маводи «Қобуснома» баъзе 
вижагиҳои ҷумлаи мураккаби пайиҳам, ҷудоӣ ва хилофӣ таҳлилу таҳқик 
гардидааст. Аз рӯйи таҳқиқи унвонҷӯй чунин ба назар мерасад, ки 
ҷумлаи мураккаби пайвасти пайиҳам бештар бо пайвандаки «ва», 
ҷумлаи мураккаби пайвасти ҷудоӣ бо пайвандаки «ё...ё» ва ҷумлаи 
мураккаби пайвасти хилофӣ бо пайвандаки «валекин» алоқа бастааст.

Таҳлилу баррасии ҷумлаи мураккаби тобеъ муҳтавои фасли дуюми 
боби дуюми рисоларо ташкил додааст. Дар баррасӣ ва таҳқиқи ҷумлаи 
мураккаби тобеъ дар рисола бисёр лаҳзаҳои ҷолиб ва нигоҳи 
мустақилонаю ҷӯяндаи рисоланавис ба мушоҳида расид. Рисоланавис 
тамоми навъҳои ҷумлаи пайрави дар сохти наҳвиёти забони адабии 
муосири тоҷик мавҷудбударо аз «Қобуснома» пайдо карда, қолабҳои 
серистеъмоли онҳоро махсус таъкид кардааст, ки ин хеле хуб аст.

Фасли сеюми боби дуюм «Ҷумлаҳои мураккаби тобеи сертаркиб 
дар «Қобуснома»» номида шудааст ва рисоланавис аз диди наҳвшиносии 
муосири тоҷик муносибат карда, се қолаби аслии ҷумлаи мураккаби 
тобеи сертаркиб ва қолабҳои фаръии серистеъмолро аз «Қобуснома» 
пайдо карда, онҳоро баррасй ва дар шакли нақша нишон додааст. 
Албатта шинохтану дуруст муайян кардани ин қолабҳо дониши хуби 
наҳвиро талаб менамояд. Азбаски довталаб дар тӯли солҳои зиёде оид ба 
наҳви ҷумлаҳои мураккаб адабиёти фаровонро мутолиа ва ёддошт 
кардааст, ӯ тавонистааст, ки хели ин қолабҳоро дуруст чудо кунад. 
Муносибати ҷиддии унвонҷӯ ва заҳмати ӯ дар ин аст, ки дараҷаи 
истеъмоли як даста пайвандакҳои тобеъкунандаи «Қобуснома» -ро ба 
усули оморй мушаххасан нишон додааст.

Фасли чоруми боби дуюми рисола ба мавзуи нисбатан кам 
таҳқиқшудаи наҳви забони тоҷикӣ - вижагиҳои банди наҳвӣ, дар 
«Қобуснома» бахшида шудааст.

Унвончӯ дуруст муҳокима меронад, ки дар .«Қобуснома» банди 
наҳвӣ серистеъмол буда, дар тавсифи сифату аломат, хислату 
хусусиятҳои шайъҳои гуногун, кушодани олами ботинй ва нишон додани 
намуди зоҳирии онҳо нақши муҳим бозидааст. Агар нависанда, аз як 



тараф, ба воситаи ин воҳиди томи наҳвӣ матлаби хешро ба сурати 
чомеъу густурда баён карда бошад, аз сӯйи дигар, тасвирро ҷаззобу 
пуртаъсир гардонидааст. Ин муҳокимаи хешро рисоланавис бо як банди 
наҳвие, ки нависанда дар шинохти асп овардааст, таквият додааст. 
Ҳамчунин унвончӯ кӯшиш кардааст, ки баъзе аломату нишонаҳои банди 
наҳвиро нишон диҳад, ки ин аз ҷасорти ӯ дарак медиҳад.

Унвонҷӯ фасли панҷуми боби дувумро ба таҳқиқу таҳлили тарзу 
воситаҳои алоқаи ҷумлаҳои мураккаби тобеъ бахшидааст ва ба сурати 
мушаххас дар асоси маводи «Қобуснома» тарзу воситаҳои алоқаи 
ҳиссаҳои ҷумлаи мураккабро нишон додааст.

Дар қисмати хулосаи диссертатсия натиҷаҳои ба даст овардаашро 
рисоланавис дар 11 банд ҷамъбаст кардааст.

Хулоса, рисолаи унвонҷӯ Давлатов Абдулмаҷид Нурович дар 
мавзуи «Вижагиҳои наҳвии «Қобуснома» -и Унсурулмаолии Кайковус» 
кори илмии ба анчомрасида буда, онро ба ҳимоя тавсия менамоям.

Роҳбари илмй:
доктори илмҳои филологй, профессори 
кафедраи таърихи забои ва типологияи 
Донишгоҳи миллии Тоҷикистон Хоҷаев Д.

Суроға: 734064, Ҷумҳурии Тоҷикистон,
шаҳри Душанбе, ноҳияи Сино, 
маҳаллаи Навбаҳор, хонаи 772 
Телефон: (+992) 985-55-84-38

Имзои Хоҷаев Давлатбекро
тасдиқ мекунам:
сардори раёсати кадрҳо ва
Донишгоҳи миллии Тоҷикис’ Тавқиев Э. UI.

Суроға: 734025, Ҷумҳурии Тоҷикистон, 
шаҳри Душанбе, хиёбони Рӯдакӣ, 17.
Телефон: (+992-37) 221-62-25; факс: 227
Email :info@tnu.tj

«04» сентябри соли 2023

mailto:info@tnu.tj

